
MINUTI

  THE CHAIRMAN (Onor. Leo Brincat): Nagħtu bidu għall-laqgħa billi nressaq il-minuti għall-approvazzjoni. Il-minuti jistgħu jiġu konfermati?  L-Onor. Cilia.

  ONOR. JOE CILIA: Nixtieq li jissemma' fil-minuti li fil-bidu tad-diskussjoni kien hemm qbil li l-eżerċizzju li qed isir bl-ebda mod huwa xi skrutinju jew xi nuqqas ta' fiduċja fl-Uffiċċju ta' l-Awditur Ġenerali. Naħseb kien hemm qbil bejnietna fuq dan u nissuġġerixxi li dan jiġi reġistrat fil-minuti.

  THE CHAIRMAN: Hawn xi kummenti? (Onor. Membri: No) Jidher li hemm qbil fuq is-suġġeriment ta' l-Onor. Cilia u għaldaqstant nitlob lis-segretarju biex jagħmel summary ta' dan l-istatement u nżiduh mal-minuti.  

  Il-minuti kif emendati jistgħu jiġu għaldaqstant approvati? (Onor. Membri: Iva) 

Il-Minuti  kif emendati tal-Laqgħa Nru. 42 li saret fit-15 ta' Marzu, 2000, ġew konfermati.

  THE CHAIRMAN: L-item għad-diskussjoni tal-lum hija t-tkomplija tad-diskussjoni dwar il-konċerti ta' Ta' Qali abbażi tal-follow up report li ħejja l-Awditur Ġenerali. Qabel nibdew nistieden lill-Awditur Ġenerali u d-Deputat Awditur Ġenerali biex jingħaqdu magħna. Jekk dawn iħossu l-ħtieġa, xi uffiċjali oħra jistgħu jingħaqdu magħna as we go along. L-Onor. Pullicino.

  ONOR. GEORGE PULLICINO: Mr. Chairman, kien proprju l-bieraħ li waslu għandi l-minuti tal-laqgħat ta' l-interviews li saru u ma naħsibx li huwa adattat li llum inkomplu bil-laqgħa ġaladarba din in-naħa - u hawn qed nitkellem anke f'isem sħabi għax kellimthom - ma kellniex il-ħin opportun sabiex neżaminaw il-karti li ngħataw lilna.  

  THE CHAIRMAN: Jekk niftakar sew l-aħħar darba ma konniex qbilna li niċċirkolaw il-minuti li ġew tabled milll-awditur imma konna ftehmna - subject to correction qed ngħidha - li kull wieħed minna li huwa interessat jista' jitlob lis-segretarju tal-kumitat biex jgħaddilu kopja ta' din il-korrispondenza. Jiġifieri ma kienx hemm talba speċifika min-naħa tagħkom?  

  ONOR. GEORGE PULLICINO: Jew kien hemm misunderstanding jew ma nafx, pero' safejn naf jien....

  THE CHAIRMAN:   Jien fil-każ tiegħi tlabt speċifikament għal kopja.

  ONOR. GEORGE PULLICINO: Wara li spiċċajna l-laqgħa l-understanding kien li se tingħata kopja lili. Infatti l-bieraħ ġie envolope issiġillat l-uffiċċju tiegħi, private and confidential, u ngħata lis-segretarju tiegħi. Jien inħoss li għandna ningħataw iċ-ċans li neżaminaw il-karti  li ngħatajna.

  THE CHAIRMAN: L-Onor. Mangion.

  ONOR. CHARLES MANGION: Mr Chairman, nikkonferma li dak li għedt inti kien korrett għax ġie spjegat ċar u tond li dawn għandhom jinżammu b'mod kunfidenzjali biex inkunu aħna li nassistu lill-awditur u mhux infixklu lill-awditur indirettament u mingħajr ebda intenzjoni. Fil-fatt kellna nitolbu kopja aħna lill-Iskrivan tal-Kamra biex il-ħaġa ssir on a person to person basis u bl-iktar mod kunfidenzjali. Jien naħseb li kull membru tal-PAC għandu jingħata kull opportunita' li jara d-dokumenti kollha li jixtieq jara dwar dan il-każ, pero' ma nistax ma nissollevax ukoll xi punt dwar il-proċedura li jrid jeżegwixxi dan il-kumitat.

 Hawnhekk għandna r-rapport ta' l-awditur li kien ġie tabled fuq il-mejda tal-Kamra u jekk wieħed jara l-executive summary tiegħu jsib li dan jissottolinea n-nuqqasijiet waħda b'waħda u bid-dettalji kollha quoting verse and line ir-regolamenti finanzjarji kollha. Barra minn hekk dan ir-rapport jissottolinja wkoll ir-responsabbilta' ta' l-individwi konċernati jiġifieri d-director corporate service u l-permanent secretaries kollha. Tajjeb jiġi sottolinjat li l-parir ta' l-awditur ġenerali kien li minkejja li kien hemm xi breaches, pero'  fl-investigazzjoni tagħhom ma rriżulta l-ebda element ta' frodi. Għaliex qed ngħid dan? Qed ngħid dan għaliex aħna qegħdin hawnhekk biex nanalizzaw ir-rapport u mhux biex nanalizzaw il-proċedura addattata mill-awditur. Qed ngħid dan għax nhar l-Erbgħa kelli d-dubbju tiegħi imma biex inkun ċert wara mort nara x'tgħid il-kostituzzjoni rigward it-twaqqif ta' l-Uffiċċju Ta' L-Awditur. Section 108(12) tgħid ċar u tond li fl-eżerċizzju tal-funzjonijiet tiegħu taħt il-kostituzzjoni l-Awditur Ġenerali u d-Deputat Awditur Ġenerali m'humiex suġġett għall-ebda awtorita' jew kontroll ta' l-ebda persuna. Dan ifisser li sta għall-awditur ġenerali il-mod kif imexxi l-proċedura.

  Mr. Chairman, qed ngħid dan iktar biex wieħed jagħraf jimxi fil-proċeduri f'dan il-kumitat. Nerġa' ntenni li ma rrid bl-ebda mod nillimita lil xi membru li jara d-dokumenti kollha u minn dan l-aspett jien ma nsib ebda oġġezzjoni li nipposponu l-laqgħa għal bħal-lum ġimgħa biex jittieħed iż-żmien opportun biex kulħadd ikun analizza dawn id-dokumenti.  

  THE CHAIRMAN: Fil-fatt jekk naraw il-minuti li għadna kif approvajna hawn speċifikat dan il-kliem:

"Il-Kumitat qabel li kopja tal-minuti u transcripts ta' l-intervisti in konnessjoni għandha tingħata biss lill-membri tal-Kumitat li jitolbuha b'mod kunfidenzjali."

Jien ngħid għalija hekk għamilt, ikkuntattajt lis-Sur Grillo u għaddieli kopja b'mod kunfidenzjali. Fil-fatt dan kien anke suġġeriment li kien għamel fil-bidu tal-laqgħa preċedenti l-Onor. Mangion fejn f'paġna 8 tad-debate kien qal hekk:  

"Jiena kont se nagħmel suġġeriment li tingħata a confidential copy tal-minuti lill-membri ta' dan il-kumitat li jitolbuhom imbagħad kull membru tal-kumitat huwa responsabbli li filwaqt li jirrispetta d-deċiżjoni li ħadna inizjalment, jagħmel ukoll il-mistoqsijiet li jħoss li huma għall-kjarifiki neċessarji."

  L-Onor.  Pullicino.

  ONOR. GEORGE PULLICINO: Mingħajr ma nidħol fil-mertu ta' x'ġara u x'ma ġarax, il-fatti huma l-fatti. Jien dan l-envolope żammejtu, ma rmejtux.  Dan il-bieraħ wasal għandi, issa jekk kellix immur jien għalihom jew kellhomx jiġu għandi... Jien naf li dan il-bieraħ wasal għandi. Issa peress li jien m'għandix il-ħin dedikat għall-public accounts committee biss - bir-rispett kollu għal dan il-kumitat - u billi mill-bieraħ għall-lum ma kellix il-ħin nara dawn l-iskoss minuti, għalhekk nitlob li jkolli l-ħin biex flimkien ma' sħabi neżaminaw dawk il-minuti.

  THE CHAIRMAN: Ma jidhirx li hemm oġġezzjoni mill-ebda wieħed mill-membri l-oħra preżenti. Hawn aktar kummenti?

  ONOR. GEORGE PULLICINO: Din m'hijiex kwestjoni li qed nitfa' l-ħtija fuq xi ħadd. Jien qed ngħid a fact. Dawn waslu għandi l-bieraħ u mill-bieraħ għal-lum tkellimt ukoll ma' l-Onor. Gatt u ma kellniex l-ebda mument biex dawn narawhom. 

  THE CHAIRMAN: Min-naħa tiegħi li nista' nagħmel hu li bejn issa u l-laqgħa li jmiss niċċekkja daqsxejn mal-Clerk of the House ħalli nara eżattament x'ġara u ma ġarax għaliex l-instructions minn hawnhekk kienu ċari kif jirriżultaw mill-minuti nfushom. Jien min-naħa tiegħi mhux qed ngħid li tinbagħat ebda kopja lil ħadd. Jien mhux qed ngħid li sar hekk imma kont qed nippreżumi li l-kopji ntbagħtu l-bieraħ għax forsi saret xi talba mill-uffiċċju tal-persuni konċernati. Dan huwa kumment ipotetiku, għaldaqstant jien nirriżerva d-dritt li nivverifika min-naħa tiegħi mal-Clerk of the House ħalli nara eżattament x'ġara.

  ONOR. GEORGE PULLICINO: Mr Chairman, aktar mill-kwestjoni ta' x'ġara u x'ma ġarax l-unika ħaġa li naf hija li l-aħħar darba meta spiċċajna l-laqgħa bqajna li se jsiru l-photocopies imma sadanittant jien dawn wasluli l-bieraħ. Issa jekk kien hemm misunderstanding... (Interruzzjonijiet) Din m'hijiex kwestjoni li nitfa' l-ħtija fuq il-clerk.

  THE CHAIRMAN: M'hijiex kwestjoni ta' ħtija pero' jien naħseb li xorta għandha tiġi ċċarata min-naħa tagħna ħalli naraw eżattament għaliex l-affarijiet forsi ma mxewx kif qegħdin speċifikati. Qabel ma ngħaqad magħna l-Ministru Gatt jidher li ma kienx hemm oġġezzjoni min-naħa tal-membri l-oħra u lanqas min-naħa tiegħi li qabel ma nkomplu bid-deliberazzjonijiet fuq dawn il-kunċerti wieħed ikollu ħin adegwat għall-perusal tal-minuti u transcripts li jirriżultaw mis-sottomissjonijiet li għamel l-awditur ġenerali. Għadaqstant naħseb li nistgħu naġġornaw għal bħal lum ġimgħa bl-istess aġenda.  Nirringrazzjakom.

Fis-6.58 p.m. il-Kumitat aġġorna għad-29 ta' Marzu, 2000.

